 ԱՄՓՈՓԱԹԵՐԹ
««ՀԱՐԿԱՅԻՆ ԾԱՌԱՅՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ԵՎ ««ՄԱՔՍԱՅԻՆ ԾԱՌԱՅՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔՆԵՐԻ ՆԱԽԱԳԾԵՐԻ

	 1. ՀՀ վարչապետի աշխատակազմի քաղաքացիական ծառայության գրասենյակ

	01.12.2023թ.

	
	42/43.7/41526-2023

	Վարչապետի աշխատակազմի քաղաքացիական ծառայության գրասենյակը «Հարկային ծառայության մասին» օրենքում փոփոխություններ և լրացում կատարելու մասին» և «Մաքսային ծառայության մասին» օրենքում փոփոխություններ կատարելու մասին» օրենքների նախագծերի վերաբերյալ իր իրավասությունների շրջանակներում առաջարկություններ և (կամ) դիտողություններ չունի:
	Ընդունվել է


	 2․ ՀՀ  ազգային անվտանգության ծառայություն 
	04․12․2023թ․

	
	11/1805

	
Առաջարկություններ չկան։
	Ընդունվել է


	3․ՀՀ  ֆինանսների նախարարություն
	08.12.2023թ․ 

	
	01/2-1/23876-2023 

	Դիտողություններ և առաջարկություններ չկան։
	Ընդունվել է

	4․ՀՀ ներքին գործերի նախարարություն 
	11․12․2023թ․

	
	43/21/149206-23

	Առաջարկվում է «Հարկային ծառայության մասին» օրենքում փոփոխություններ և լրացում կատարելու մասին» օրենքի նախագծի 1-ին հոդվածով նոր խմբագրությամբ շարադրվող օրենքի 33-րդ հոդվածի 1-ին մասում այլ գործառույթներ  բառերը հանել և հստակեցնել բոլոր այն դեպքերը, երբ հարկային մարմնի հանրային ծառայողները իրավունք կունենան գործադրել զենք։
Նշված առաջարկությունը վերաբերում է նաև «Մաքսային ծառայության մասին» օրենքում փոփոխություններ կատարելու մասին» օրենքի նախագծի 2-րդ հոդվածով նոր խմբագրությամբ շարադրվող օրենքի 29-րդ հոդվածի 1-ին մասին։

	Ընդունվել է
Նախագծերը խմբագրվել են։


	5. ՀՀ արդարադատության նախարարություն 

	05.01.2024թ.

	
	//348-2024

	««Հարկային ծառայության մասին» օրենքում փոփոխություններ և լրացում կատարելու մասին» և ««Մաքսային ծառայության մասին» օրենքում փոփոխություններ կատարելու մասին» օրենքների նախագծերի վերաբերյալ հայտնում ենք հետևյալը.
««Հարկային ծառայության մասին» օրենքում փոփոխություններ և լրացում կատարելու մասին» օրենքի նախագծի (այսուհետ՝ Նախագիծ) 1-ին հոդվածով նախատեսվում է «Հարկային ծառայության մասին» 2002 թվականի հուլիսի 3-ի ՀՕ-402-Ն օրենքի (այսուհետ՝ Օրենք) 30-34-րդ հոդվածները շարադրել նոր խմբագրությամբ, որի 30-րդ հոդվածի 1-ին մասում սահմանված է հետևյալը՝
«1.  Հարկային մարմնի հանրային ծառայողներին թույլատրվում է կրել և պահել զենք ու հատուկ միջոցներ: Նրանք իրավունք ունեն սույն օրենքով նախատեսված դեպքերում և կարգով ֆիզիկական ուժ, այդ թվում` ձեռնամարտի հնարքներ, ինչպես նաև հատուկ միջոցներ և զենք կիրառել, եթե այլ միջոցներով հնարավոր չէ ապահովել օրենքով սահմանված պարտականությունների կատարումը: Նախքան հատուկ միջոցների և զենքի կիրառման իրավասություն ստանալը հարկային մարմնի հանրային ծառայողները, հարկային մարմնի ղեկավարի սահմանած կարգով անցնում են հատուկ պատրաստություն (ուսուցում) և պիտանիության ստուգումներ: Նշված անձինք պարտավոր են ունենալ նաև տուժածներին առաջին օգնություն ցուցաբերելու հմտություն և հարկ եղած դեպքում ցուցաբերել կամ ապահովել առաջին օգնություն»:
Օրենքի նոր խմբագրությամբ շարադրվող 31-րդ հոդվածում սահմանված է հետևյալը՝
« 1.	Հարկային մարմնի հանրային ծառայողի օրինական պահանջներին չենթարկվելու կամ դիմադրություն ցույց տալու դեպքերում, ինչպես նաև ինքնապաշտպանության նպատակով հարկային մարմնի հանրային ծառայողն իրավունք ունի դիմադրություն ցուցաբերած անձի կամ անձանց նկատմամբ կիրառել ֆիզիկական ուժ (այդ թվում` ձեռնամարտի հնարքներ), եթե ոչ ուժային միջոցները չեն ապահովում հարկային մարմնի հանրային ծառայողի վրա դրված պարտականությունների կատարումը»:
Օրենքի նոր խմբագրությամբ շարադրվող 32-րդ հոդվածի 1-ին մասի 2-րդ և 5-րդ կետերում սահմանված է հետևյալը՝
 « (…) Իրենց պաշտոնեական պարտականությունները կատարելիս հարկային մարմնի հանրային ծառայողները հատուկ միջոցներ կարող են կիրառել` (…)
2)	ծառայողական պարտականությունները կատարող հարկային մարմնի հանրային ծառայողի նկատմամբ ցուցաբերվող դիմադրությունը խափանելիս կամ նրանց օրինական պահանջներին չենթարկվելու դեպքում.
5) դիմադրություն ցույց տվող իրավախախտին ձերբակալելու կամ հարկային մարմնի շենք կամ դրան փոխարինող այլ շինություն հասցնելու համար, երբ վերջիններիս վարքագիծը հիմք է տալիս ենթադրելու, որ նրանք կարող են դիմել փախուստի, վնաս պատճառել իրենց կամ շրջապատին, դիմադրություն ցույց տալ հարկային մարմնի հանրային ծառայողին կամ չենթարկվել նրա օրինական պահանջներին.»:
Այս առումով հարկ ենք համարում անդրադառնալ հետևյալ իրավանորմերի դրույթներին.
ՀՀ սահմանադրության 25-րդ հոդվածի համաձայն՝ յուրաքանչյուր ոք ունի ֆիզիկական և հոգեկան անձեռնմխելիության իրավունք: Ֆիզիկական և հոգեկան անձեռնմխելիության իրավունքը կարող է սահմանափակվել միայն օրենքով՝ պետական անվտանգության, հանցագործությունների կանխման կամ բացահայտման, հասարակական կարգի, առողջության և բարոյականության կամ այլոց հիմնական իրավունքների և ազատությունների պաշտպանության նպատակով, իսկ ՀՀ սահմանադրության 78-րդ հոդվածի համաձայն՝ հիմնական իրավունքների և ազատությունների սահմանափակման համար ընտրված միջոցները պետք է պիտանի և անհրաժեշտ լինեն Սահմանադրությամբ սահմանված նպատակին հասնելու համար: Սահմանափակման համար ընտրված միջոցները պետք է համարժեք լինեն սահմանափակվող հիմնական իրավունքի և ազատության նշանակությանը:
ՀՀ Սահմանադրությամբ ամրագրված կյանքի իրավունքի բովանդակությունն ամբողջականացվում է ՀՀ սահմանադրության 25-րդ հոդվածով՝ մարդու ֆիզիկական և հոգեկան անձեռնմխելիության իրավունքի ամրագրմամբ:
Ֆիզիկական և հոգեկան անձեռնմխելիության իրավունքը ավանդաբար մեկնաբանվում է խոշտանգումների և անմարդկային վերաբերմունքի կամ պատժի համատեքստում, սակայն վերջին տարիներին այն զարգանում է որպես ինքնուրույն իրավունք, որի բովանդակությունը շատ ավելի լայն է: 
Այս իրավունքը իր ամրագրումն է ստացել բժշկության և կենսաբանության ոլորտի արդի միջազգային փաստաթղթերում, ինչպես նաև Եվրոպական միության հիմնական իրավունքների խարտիայի 3-րդ հոդվածում: Մարդու ֆիզիկական և հոգեկան անձեռնմխելիության իրավունքը յուրաքանչյուր մարդու երաշխավորում է, որ նրա ֆիզիկական, մարմնական ամբողջականությունը չի խախտվի, նա չի ենթարկվի ֆիզիկական և հոգեկան կտտանքների: Բացի դրանից, այն նաև ներառում է մարդու մարմնի և հոգեկան աշխարհի նկատմամբ առավել նվազ լրջության միջամտությունները, բացառությամբ այն դեպքերի, երբ դրանք անհրաժեշտ են ժողովրդավարական հասարակության մեջ հանրային ավելի բարձր շահերի պաշտպանությանը:
Վերոնշյալ իրավանորմերի վերլուծությունը թույլ է տալիս գալ այնպիսի եզրահանգման, որ Նախագծով նախատեսված վերոնշյալ իրավակարգավորումները, որոնցով փաստացի հարկային մարմնի հանրային ծառայողները, իրենց օրինական պահանջներին չենթարկվելու համար՝ կարող են անձանց նկատմամբ կիրառել ֆիզիկական ուժ (այդ թվում` ձեռնամարտի հնարքներ) և Օրենքի իմաստով հատուկ միջոցներ, խնդրահարույց են ՀՀ սահմանադրությամբ և մի շարք արդի միջազգային փաստաթղթերով ամրագրված մարդու ֆիզիկական և հոգեկան անձեռնմխելիության և համաչափության սկզբունքներին, քանի որ վերոնշյալ իրավակարգավորումներից ստացվում է, որ առանց որևէ վտանգի առկայության և միայն օրինական պահանջներին չենթարկվելու համար՝ անձի նկատմամբ կարող են կիրառվել ֆիզիկական ուժ (այդ թվում` ձեռնամարտի հնարքներ) և Օրենքի իմաստով հատուկ միջոցներ, ինչը որևէ պարագայում չի կարող դիտարկվել որպես անհրաժեշտ և համաչափ միջամտություն ժողովրդավարական հասարակության մեջ հանրային ավելի բարձր շահերի պաշտպանության համար:
Ավելին, «Հարկային ծառայության մասին» օրենքի 35-րդ հոդվածում սահմանված է, որ  հարկային ծառայողի պահանջները չկատարելը կամ նրա պարտականությունների կատարմանը խոչընդոտելն առաջացնում է օրենքով սահմանված պատասխանատվություն, իսկ Վարչական իրավախախտումների վերաբերյալ Հայաստանի Հանրապետության օրենսգիրքի 182.6-րդ հոդվածով նախատեսված է պատասխանատվություն հարկային հսկողություն իրականացնելու իրավասությամբ օժտված պետական մարմնի աշխատանքին խոչընդոտելու համար:
Ուստի հիմք ընդունելով վերոգրյալը՝ գտնում ենք, որ Նախագծով նախատեսվող վերոնշյալ կարգավորումները խնդրահարույց են:
Միաժամանակ հարկ ենք համարում նշել, որ վերոնշյալի համատեքստում անհրաժեշտ է վերանայել նաև ««Մաքսային ծառայության մասին» օրենքում փոփոխություններ կատարելու մասին» օրենքի նախագծում առկա համանման կարգավորումները, մասնավորապես՝ վերոնշյալ նախագծով նոր խմբագրությամբ շարադրվող «Մաքսային ծառայության մասին» օրենք 26-րդ և 27-րդ հոդվածների 1-ին մասում և 28-րդ հոդվածի 1-ին մասի 2-րդ կետում առկա կարգավորումները:
Միաժամանակ առաջարկում ենք ««Մաքսային ծառայության մասին» օրենքում փոփոխություններ կատարելու մասին» օրենքի նախագծի 1-ին հոդվածով «Մաքսային ծառայության մասին» օրենքի 23-րդ հոդվածի 1-ին մասում լրացվող նոր 12-րդ ենթակետը միավորել «Մաքսային ծառայության մասին» օրենքի 23-րդ հոդվածի 1-ին մասի 9-րդ կետի հետ:

	Ընդունվել է
««Հարկային ծառայության մասին» օրենքում փոփոխություններ և լրացում կատարելու մասին» ՀՀ օրենքի նախագծի (այսուհետ՝ Նախագիծ) 1-ին հոդվածով նոր խմբագրությամբ շարադրվող օրենքի 30-րդ և 32-րդ հոդվածները խմբագրվել են, իսկ 31-րդ հոդվածը հանվել է։ 
Միաժամանակ, ««Մաքսային ծառայության մասին» օրենքում փոփոխություններ կատարելու մասին» ՀՀ օրենքի նախագծի (այսուհետ՝ Նախագիծ 1) 2-րդ հոդվածով նոր խմբագրությամբ շարադրվող օրենքի 26-րդ և 28-րդ հոդվածները խմբագրվել են, իսկ 27-րդ հոդվածը հանվել է։




































































































































Չի Ընդունվել 
    «Մաքսային ծառայության մասին» ՀՀ օրենքի 23-րդ հոդվածի 1-ին մասի 9-րդ կետով ի թիվս այլնի, որպես մաքսային ծառայողի հիմնական իրավունքներ նախատեսված են նաև «օգտագործել ֆիզիկական ուժ, հատուկ միջոցներ, ինչպես նաև հրազեն` սույն օրենքով նախատեսված դեպքերում և կարգով» իրավունքներ, իսկ  Նախագիծ 1-ի 1-ին հոդվածով «Մաքսային ծառայության մասին» օրենքի 23-րդ հոդվածի 1-ին մասում լրացվող նոր 12-րդ ենթակետը լրացվել է հետևյալ բովանդակությամբ   «օրենքով նախատեսված դեպքերում և կարգով կարող են կիրառել հատուկ տեխնիկական և այլ միջոցներ», ինչը պայմանավորված է այն հանգամանքով, որ նոր լրացվող 12-րդ ենթակետում նշված միջոցները վերաբերում են «Օպերատիվ-հետախուզական գործունեության մասին» ՀՀ օրենքի 7–րդ հոդվածով նախատեսված հատուկ տեխնիկական և այլ միջոցներին, այլ ոչ թե «Մաքսային ծառայության մասին»   ՀՀ օրենքով նախատեսված հատուկ միջոցներին։


	6. ՀՀ վարչապետի աշխատակազմի իրավաբանական վարչություն 

	     1. Նախագծի 1-ին հոդվածով խմբագրվող՝ ՀՀ հարկային օրենսգրքի 30-րդ հոդվածի 1-ին մասի համաձայն՝ հարկային մարմնի հանրային ծառայողներին թույլատրվում է կրել և պահել զենք ու հատուկ միջոցներ։ 
     Նախագծի նշված կարգավորումից ստացվում է՝ հարկային մարմնի բոլոր հանրային ծառայողները ունեն զենք կրելու և պահելու իրավունք, սակայն հանրային ծառայողին նման իրավունք կարող է վերապահվել միայն այն դեպքում, երբ դա բխում է իր գործառույթներից։ Հետևաբար՝ այդ մասով առաջարկվող կարգավորումը լրացուցիչ հիմնավորման կարիք ունի։





























2. Նախագծի 1-ին հոդվածով խմբագրվող՝ օրենսգրքի 33-րդ հոդվածի 1-ին մասի համաձայն՝ հարկային մարմնի հանրային ծառայողները հանցագործությունների կանխման, խափանման, հայտնաբերման, բացահայտման ժամանակ իրավունք ունեն զենք գործադրել (…):
     Նախագծի նշված կարգավորումը խնդրահարույց է իրավական որոշակիության տեսանկյունից։ Մասնավորապես՝ հստակեցված չէ, թե հանրային ծառայողներին կոնկրետ որ դեպքում և ինչ գործառույթներ իրականացնելիս է թույլատրվում զենքի գործադրումը։ Օրինակ՝ պարզ չէ, թե ինչ իրավիճակներում է թույլատրվում ծանր կամ առանձնապես ծանր հանցանք կատարած և փախուստի փորձ կատարած անձանց նկատմամբ զենքի գործադրումը կամ ինչ գործառույթներ իրականացնելիս է հանրային ծառայողին թույլատրվում զենք գործադրել քաղաքացիներին՝ իրենց կյանքի կամ առողջության համար վտանգավոր հարձակումից պաշտպանելիս։
     Հաշվի առնելով վերոնշյալը՝ գտնում ենք, որ նախագծի նշված կարգավորումները վերոնշյալ դիտարկումների համատեքստում վերանայման և հստակեցման կարիք ունեն։
 3. Նախագծի 1-ին հոդվածով խմբագրվող՝ օրենսգրքի 33-րդ հոդվածի 4-րդ մասի համաձայն՝ Կոմիտեի սպառազինության մեջ կարող է ընդգրկվել մարտական, ինչպես նաև զենքի վերաբերյալ տեղեկությունների պետական կադաստր մուտքագրված ցանկացած զենք:
     Օրենքի նախագծի նշված կարգավորումը խնդրահարույց է իրավական որոշակիության սկզբունքի տեսանկյունից։ Մասնավորապես՝ պարզ չէ, թե ինչ չափանիշների հիման վրա է որոշվելու, թե ինչ տեսակի զենքեր են մտնելու ՊԵԿ-ի սպառազինության մեջ։
     4. Նախագծի 1-ին հոդվածով խմբագրվող՝ օրենսգրքի 30-րդ հոդվածի 1-ին մասի և 33-րդ հոդվածի 5-րդ մասերով նախատեսված է, որ հարկային մարմնի ղեկավարը պետք է ընդունի ենթաօրենսդրական իրավական ակտեր, սակայն նախագծի անցումային դրույթներում սահմանված չէ ենթաօրենսդրական իրավական ակտի ընդունման նախատեսվող ժամկետը, ինչը հակասում է «Նորմատիվ իրավական ակտերի մասին» օրենքի 13-րդ հոդվածի 5-րդ մասի դրույթներին:
     Նախագծի նշված դիտարկումները վերաբերելի են նաև ««Մաքսային ծառայության մասին» օրենքում փոփոխություններ կատարելու մասին» ՀՀ օրենքի համանման կարգավորումերին։
	1․ Ընդունվել է 
Նախագծի 33-րդ հոդվածի 5-րդ և Նախագիծ 1-ի 29-րդ հոդվածի 5-րդ մասերը խմբագրվել են՝ սահմանելով, որ հարկային/ մաքսային մարմնի ստորաբաժանումներում գտնվող զենքի հաշվառումը, հարկային մարմնի հանրային ծառայողներին՝ ըստ գործառույթների, զենք տալու, նրանց կողմից զենքը հանձնելու հետ կապված հարաբերությունները կարգավորվում են հարկային/ մաքսային մարմնի ղեկավարի հրամանով։
Միաժամանակ, Հայաստանի Հանրապետության կառավարության 2023 թվականի հունիսի 1-ի թիվ 889-Ն որոշման  N 3 հավելվածով սահմանվում է պետական ռազմականացված կազմակերպությունների սպառազինության մեջ գտնվող զենքի շրջանառության նկատմամբ վերահսկողության կարգը։
Նշված հավելվածի 5-րդ կետի համաձայն՝  կազմակերպությունների ստորաբաժանումներում գտնվող զենքի հաշվառումը, աշխատակիցներին զենք տալու, աշխատակիցների կողմից զենքը հանձնելու հետ կապված հարաբերությունները կարգավորվում են կազմակերպությունների ղեկավարների հրամանով։
Հաշվի առնելով վերոոգրյալը՝ հայտնում ենք, որ ըստ գործառույթների, զենքի հաշվառման,  հանրային ծառայողներին զենք տալու, նրանց կողմից զենքը հանձնելու հետ կապված հարաբերությունները կարգավորվելու են վերոնշյալ իրավական ակտերի շրջանակներում։ 
2․  Ընդունվել է
Նախագծերը խմբագրվել են՝ նախատեսելով, որ   հարկային/ մաքսային մարմնի հանրային ծառայողները իրավունք ունեն զենք գործադրել միայն իրենց պաշտոնեական պարտականությունները կատարելիս հարկային հանցագործությունների/ մաքսանենգության և մաքսային գործի հետ կապված այլ հանցագործությունների կանխման, խափանման, հայտնաբերման, բացահայտան ժամանակ։
 




3․ Ընդունվել է
Նախագծի 33-րդ հոդվածի 4-րդ և Նախագիծ 1-ի 29-րդ հոդվածի 4-րդ մասերը խմբագրվել են՝ սահմանելով, որ  Կոմիտեի  սպառազինության մեջ ընդգրկվող զենքի տեսակները՝ ըստ Կոմիտեի կառուցվածքային ստորաբաժանումների,  պաշտոնների և ծառայողական պարտականությունների, սահմանվում են հարկային/ մաքսային մարմնի ղեկավարի հրամանով։


4․ Ընդունվել է
Նախագծի անցումային դրույթները լրացվել են։


	
7․ ՀՀ վարչապետի աշխատակազմի պետաիրավական վարչություն
	01․03․2024թ․

	
	02/10.39/7931-2024

	1. «Հարկային ծառայության մասին» օրենքում փոփոխություններ և լրացում կատարելու մասին» ՀՀ օրենքի նախագծի (այսուհետ՝ նախագիծ) 1-ին հոդվածով առաջարկվում է սահմանել, որ հարկային մարմնի հանրային ծառայողներին թույլատրվում է կրել և պահել զենք ու հատուկ միջոցներ: Միաժամանակ, սահմանվում է, որ նախքան հատուկ միջոցների և զենքի կիրառման իրավասություն ստանալը հարկային մարմնի հանրային ծառայողները, հարկային մարմնի ղեկավարի սահմանած կարգով անցնում են հատուկ պատրաստություն (ուսուցում) և պիտանիության ստուգումներ, ինչպես նաև նշված անձինք պարտավոր են ունենալ նաև տուժածներին առաջին օգնություն ցուցաբերելու հմտություն: 
Նշված դրույթի կապակցությամբ նախ հարկ ենք համարում նշել, որ. 
1) հարկային մարմնի հանրային ծառայողներին, ըստ էության, նախագծով թույլատրվում է պահել և կրել ցանկացած տեսակի զենք, մինչդեռ «Զենքի շրջանառության կարգավորման մասին» ՀՀ օրենքի համաձայն՝ վերջիններիս համար նախատեսվում է միայն ծառայողական զենք ունենալու հնարավորություն, ինչպես նաև հարկային մարմնի սպառազինության մեջ կարող է ընդգրկվել նաև մարտական զենք,
            2) դրանում օգտագործվող «պիտանիության ստուգումներ» եզրույթը խիստ անորոշ է, մասնավորապես՝ պարզ չէ, թե ինչին պիտանիությունն է ստուգման առարկա դառնալու,
	3) նախագծային կարգավորումներում բացակայում է, օրինակ, դրույթ առ այն, թե տուժածներին առաջին օգնություն ցուցաբերելու պարտավորության սահմանման պայմաններում ինչպես է ստուգվելու համապատասխան անձանց մոտ նշված հմտության առկայությունը:

2. Նախագծով սահմանվում է, որ հարկային մարմնի հանրային ծառայողը ֆիզիկական ուժ, հատուկ միջոցներ և զենք կիրառելուց առաջ պարտավոր է նախազգուշացնել դրանք կիրառելու մասին, ի թիվս այլնի նաև, բացառությամբ այն դեպքերի, երբ ստեղծված իրավիճակում այդպիսի նախազգուշացումն անհնար է: Մեր գնահատմամբ, անհրաժեշտ է ուղենիշային մակարդակում հստակեցնել, թե մասնավորապես ինչ հանգամանքներով պետք է պայմանվորված լինի նախազգուշացման անհնարինությունը: 
	3. Նախագծի 1-ին հոդվածով օրենքի նոր խմբագրությամբ շարադրվող 30-րդ հոդվածի 6-րդ մասի համաձայն՝ հարկային մարմնի հանրային ծառայողն իր կողմից զենքի կիրառման յուրաքանչյուր դեպքի, ֆիզիկական ուժ, հատուկ միջոցներ, զենք կիրառելու հետևանքով մարմնական վնասվածքի կամ մահվան բոլոր դեպքերի մասին անհապաղ տեղեկացնում է վերադասության կարգով մինչև հարկային մարմնի ղեկավարին: Նման ձևակերպման պայմաններում, ըստ էության, ստացվում է, որ համապատասխան ծառայողը պետք է մինչև հարկային մարմնի ղեկավար ինչպես իր վերադասին այնպես էլ, օրինակ, իր վերադասի վերադասին և այդպես շարունակ տեղեկացնել համապատասխան դեպքի մասին, որպիսի մոտեցման անհրաժեշտությունն առնվազն անհասկանալի է:  Բացի այդ, հստակեցման կարիք ունի այն, թե ինչպես է իրականացվելու տեղեկացումը՝ բանավոր, թե գրավոր ընթացակարգով:
	4. Նախագծով սահմանվում է, որ հարկային մարմնի հանրային ծառայողները, որպես հատուկ միջոցներ, կարող են կիրառել տրանսպորտային միջոցների հարկադիր կանգնեցման (արգելափակման) միջոցներ, արգելանքներ քանդելու միջոցներ: Նման ձևակերպման պայմաններում պարզ չէ, թե ինչպիսի միջոցների մասին է խոսքը: 
Միաժամանակ, պարզաբանման կարիք ունի այն, թե մասնավորապես որ դեպքերում է համապատասխան ծառայողն օրենքի ուժով իրավասու հարկադիր կանգնեցնելու տրանսպորտային միջոցներ: 


5. Նախագծով սահմանվում է, որ անհրաժեշտ պաշտպանության կամ ծայրահեղ անհրաժեշտության պայմաններում հատուկ միջոցների կամ զենքի բացակայության դեպքում հարկային մարմնի հանրային ծառայողն իրավունք ունի օգտագործել իրեն հասանելի բոլոր հնարավոր միջոցները: Նման ձևակերպման պայմաններում պարզ չէ, թե ինչպիսի միջոցների մասին է խոսքը՝ հաշվի առնելով, որ հանրային ծառայողի կողմից կիրառելի միջոցները պետք է հստակ սահմանվեն օրենքով:


6. Նախագծի 1-ին հոդվածով օրենքի նոր խմբագրությամբ շարադրվող 33-րդ հոդվածի 4-րդ մասով սահմանվում է, որ կոմիտեի սպառազինության մեջ կարող է ընդգրկվել մարտական, ինչպես նաև զենքի վերաբերյալ տեղեկությունների պետական կադաստր մուտքագրված ցանկացած զենք: Մինչդեռ, հարկ է նկատել, որ «Զենքի շրջանառության կարգավորման մասին» ՀՀ օրենքի համաձայն՝ զենքի վերաբերյալ տեղեկությունների պետական կադաստրում մուտքագրման ենթակա են քաղաքացիական և ծառայողական զենքի և դրանց փամփուշտների մոդելները: Ուստի, կոմիտեի սպառազինության մեջ քաղաքացիական զենք ընդգրկելու հնարավորության նախատեսումը խնդրահարույց է՝ եզրակացության 1-ին կետի 1-ին ենթակետում ներկայացված հիմնավորումների հաշվառմամբ:

7. Նախագծի 2-րդ հոդվածով առաջարկվում է սահմանել, որ «Հանրային ծառայության մասին» օրենքի 18-րդ հոդվածով նախատեսված հիմնական իրավունքներից բացի, հարկային ծառայողի հիմնական իրավունքն է նաև օրենքով նախատեսված դեպքերում և կարգով կիրառել հատուկ տեխնիկական և այլ միջոցներ։ Պարզ չէ և անհրաժեշտ է հստակեցնել, թե ինչ հատուկ տեխնիկական և այլ միջոցների մասին է խոսքը: 

8. «Հարկային ծառայության մասին» օրենքում փոփոխություններ և լրացում կատարելու մասին» ՀՀ օրենքի նախագծի վերաբերյալ եզրակացությամբ ներկայացված դիտարկումները վերաբերում են նաև «Մաքսային ծառայության մասին» օրենքում փոփոխություններ կատարելու մասին» ՀՀ օրենքի նախագծով առաջարկվող համանման կարգավորումներին:
	














1)  Ընդունվել է
  Նախագծի 1-ին հոդվածով օրենքի նոր խմբագրությամբ շարադրվող  30-րդ հոդվածի 1-ին մասը խմբագրվել է՝ սահմանելով, որ  Հարկային մարմնի հանրային ծառայողներին թույլատրվում է կրել և պահել օրենքով նախատեսված զենք ու հատուկ միջոցներ: 



2), 3)  Ընդունվել է
1. Նախագծի 1-ին հոդվածով նոր խմբագրությամբ շարադրվող 30-րդ հոդվածի 1-ին մասից հանվել են  «և պիտանիության ստուգումներ: Նշված անձինք պարտավոր են ունենալ նաև տուժածներին առաջին օգնություն ցուցաբերելու հմտություն և հարկ եղած դեպքում ցուցաբերել կամ ապահովել առաջին օգնություն» բառերը։ 
 


2.  Ընդունվել է 
Նախագծի 1-ին հոդվածով նոր խմբագրությամբ շարադրվող 30-րդ հոդվածի 3-րդ մասից հանվել են «կամ երբ ստեղծված իրավիճակում այդպիսի նախազգուշացումն անհնար է» բառերը։




3. Ընդունվել է
Նախագծի  1-ին հոդվածով նոր խմբագրությամբ շարադրվող 30-րդ հոդվածի 6-րդ մասը և Նախագիծ 1-ի 2-րդ հոդվածով նոր խմբագրությամբ շարադրվող 26-րդ հոդվածի 6-րդ մասը խմբագրվել են՝ սահմանելով, որ հարկային/ մաքսային մարմնի հանրային ծառայողն իր կողմից զենքի կիրառման յուրաքանչյուր դեպքի, ֆիզիկական ուժ, հատուկ միջոցներ, զենք կիրառելու հետևանքով մարմնական վնասվածքի կամ մահվան բոլոր դեպքերի մասին վերադասության կարգով անհապաղ գրավոր տեղեկացնում է հարկային/ մաքսային մարմնի ղեկավարին, իսկ վերջինս էլ ֆիզիկական ուժ, հատուկ միջոցներ, զենք կիրառելու հետևանքով մարմնական վնասվածքի կամ մահվան բոլոր դեպքերի մասին անհապաղ տեղեկացնում է ՀՀ գլխավոր դատախազին:


4.  Ընդունվել է
Նախագծից հանվել են 1-ին հոդվածով օրենքի նոր խմբագրությամբ շարադրվող 32-րդ հոդվածի 1-ին և 2-րդ մասերի համապատասխան կետերը, ինչպես նաև 33-րդ հոդվածի 2-րդ մասի 1-ին կետը, որի համաձայն՝ հարկային մարմնի հանրային ծառայողներն իրավունք ունեն զենք օգտագործել տրանսպորտային միջոցը վնասելով կանգնեցնելիս, եթե վարորդն իրական վտանգ է ստեղծում քաղաքացիների կյանքի, առողջության համար և չի ենթարկվում հարկային մարմնի հանրային ծառայողի` տրանսպորտային միջոցը կանգնեցնելու ազդանշաններին։
 
5.  Ընդունվել է
Նախագծի 1-ին հոդվածով օրենքի նոր խմբագրությամբ շարադրվող 32-րդ հոդվածի 5-րդ մասը, որի համաձայն՝ անհրաժեշտ պաշտպանության կամ ծայրահեղ անհրաժեշտության պայմաններում հատուկ միջոցների կամ զենքի բացակայության դեպքում հարկային մարմնի հանրային ծառայողն իրավունք ունի օգտագործել իրեն հասանելի բոլոր հնարավոր միջոցները,  հանվել է։


6.  Ընդունվել է
Նախագծի 1-ին հոդվածով օրենքի նոր խմբագրությամբ շարադրվող  33-րդ հոդվածի 4-րդ մասը խմբագրվել է՝ սահմանելով, որ Կոմիտեի սպառազինության մեջ կարող են ընդգրկվել «Զենքի շրջանառության կարգավորման մասին» օրենքով նախատեսված զենքի համապատասխան տեսակներ։









7. Ընդունվել է 
Նախագծի 2-րդ հոդվածը, որով նախատեսվում էր, որ հարկային ծառայողները օրենքով նախատեսված դեպքերում և կարգով կարող են կիրառել հատուկ տեխնիկական և այլ միջոցներ, հանվել է։
 



8․  Ընդունվել է ի գիտություն

	8.  Պետաիրավական նախարարական կոմիտեի նիստի քննարկման արդյունքներ

	26.05.2025թ.

	
	

	Տրվել է դրական դիրքորոշում՝ պայմանով, որ օրենքներում կհստակեցվի, որ հարկային և մաքսային ծառայողները զենք կարող են կրել միայն ծառայողական պարտականությունները կատարելիս։
	Ընդունվել է
««Հարկային ծառայության մասին» օրենքում փոփոխություններ կատարելու մասին» օրենքի նախագծի 1-ին հոդվածով նոր խմբագրությամբ շարադրվող  30-րդ հոդվածի 1-ին մասում «թույլատրվում է կրել» բառերը փոխարինվել են «թույլատրվում է իրենց պաշտոնեական պարտականությունները կատարելիս  կրել» բառերով։
[bookmark: _GoBack]Համապատասխան փոփոխություն է կատարվել նաև ««Մաքսային ծառայության մասին» օրենքում փոփոխություններ կատարելու մասին» օրենքի նախագծի 2-րդ հոդվածով նոր խմբագրությամբ շարադրվող  26-րդ հոդվածի 1-ին մասում։




